
Fáilte go Siúlóidí i
bhFáinne Cnoc
Shliabh gCuillinn
Tá Fáinne Cnoc Shliabh gCuillinn
suite i réigiún a bhfuil baint i
bhfad siar aige leis an
imeallchríoch ársa sin ar tháinig
tús leis nuair a chéadchónaigh
daoine in Éirinn. Bhí sé ar na
bóithre agus sna páirceanna seo
agus thar na cnoic agus na
sléibhte seo a mhair, a throid agus
a bhásaigh Cúchulainn agus Ridirí
na Craoibhe Rua, Muintir Uí Néill
agus Uí Anluain. Tá stair, áilleacht
agus cultúr beo sa cheantar seo,
ceantar a bhí mar imeallchríoch
riamh ó aimsir sheanchosaintí na
hIarannaoise ag Na Doirse, trí
Pháil na nAngla-Normannach,
agus ar na saolta seo mar
theorainn an lae inniu. Léirítear sa
cheantar seo an meascán de
chultúir ón chultúr Neoiliteach go
dtí cultúr ár linne, agus cuireann
an tuath chnocach leis an sult a
bhaintear as siúlóidí síochánta, as
an tsáriascaireacht agus as an
fháilte chairdiúil a fhaightear ag
gach stop.

Loch na Glasdromainne Leac uaighe Airt Mhic Chumhaigh

Is ionann an bealach seo agus sraith mionbhóithre agus cosán tuaithe a
chasann trí Ard Mhacha Theas go Lú Thuaidh agus ar ais arís. Is féidir leat
saol agus éachtaí Fhilí agus Scoláirí an cheantair a leanúint. 

Tosaigh ag Reilig an Chreagáin (Bord Faisnéise 1) agus cas ar dheis ag dul ó dheas ar feadh
Bhóthar na Glasdromainne ar feadh thart ar 4km, ag dul thar Eaglais na Glasdromainne agus ar
aghaidh go Loch na Glasdromainne, áit inar shuigh muintir Uí Néill a gCaisleán (Bord Faisnéise 2).
Tóg an chéad chasadh ar dheis, ag dul thar an loch agus ar aghaidh ar Bhóthar na Leitreach,
agus lean ar aghaidh ar feadh thart ar 1km.
Agus na comharthaí do Rian na bhFilí á leanúint agat, tóg an casadh ar chlé, ag casadh isteach
ar Bhaile an Achaidh, agus téigh ar aghaidh ar feadh thart ar 2.5km go dtí go bhfeicfidh tú
Caisleán Dhún Gall díreach romhat (Bord Faisnéise 3).
Cas ar chlé ag na crosbhóithre agus lean ar aghaidh ar feadh 1km nó mar sin de roimh duit
casadh ar chlé i dtreo Bhaile na gCléireach. Lean ar aghaidh ar feadh thart ar 1km roimh duit dul
ar dheis trí shráidbhaile Bhaile na gCléireach, ag dul thar an láithreán taitneamhachta (Bord
Faisnéise 4). Lean ar aghaidh ar feadh 1.5km nó mar sin de agus tóg an chéad chasadh ar chlé,
ag teacht isteach ar Bhóthar Chorr Trasna. Tar éis 1km (Bord Faisnéise 5), siúil tríd an lúb ghéar

sa bhóthar. Tar éis 1km eile, cas ar dheis isteach ar Bhóthar na Lorgan agus lean ar aghaidh ar
feadh thart ar 1km, ag dul thar Hearty’s Folk Cottage ar thaobh na láimhe clé agus tóg an chéad
chasadh ar chlé ag Bóthar Uí Mhuirí.
Lean ar aghaidh ar feadh thart ar 1.5km agus tóg an chéad chasadh ar dheis, Bóthar an
Chreagáin Bháin. Lean ar aghaidh ar feadh thart ar 0.5km agus cas ar chlé ag an acomhal, agus
na slímharcálaithe á leanúint agat.
Ag bun an bhóthair, cas ar dheis chun dul ar ais go hEaglais Pharóiste an Chreagáin.

Arbh Eol Duit?
Is áit atá fíor-éacúiméineach í Reilig an Chreagáin toisc go leanann Caitlicigh agus Protastú-
naigh araon le daoine a adhlacadh ina cré chumhra go fóill. Tá iarsmaí filí, scríobhaithe;
eaglaiseach; ropairí; an lucht mílíste; giúistísí; réabhlóidithe; tiarnaí talún agus tionóntaí; oib-
rithe; coimeádaithe tí, ban agus fear; bacach agus baincéirí le fáil sa reilig seo.

Gleann an Chreagáin

Loch na Glasdromainne

Tosaigh ag an Welcome Inn ar an tSráid Mhór,
áit a bhfuil clú agus cáil uirthi a bhuí lena
seisiúin cheoil thraidisiúnta (Bord Faisnéise 1).
Téigh ó dheas ar feadh thart ar 0.5km agus
tóg an chéad chasadh ar chlé ar rian tuaithe,
mar chuid de Bhealach Slímharcáilte Fháinne
Cnoc Shliabh gCuillinn. Lean ar aghaidh ar
feadh thart ar 1.5km feadh an riain seo, arb é
an seanbhóthar sochraide go Reilig na hUrnaí
é (Bord Faisnéise 2).

Tar éis duit cuairt a thabhairt ar uaigh
íocónach Pheadair Uí Dhoirnín, lean an rian ó
dheas ar feadh thart ar 0.5km eile. Cas ar
dheis ag deireadh an lána agus lean ar
aghaidh ar feadh thart ar 1km díreach trí na
crosbhóithre.

Lean ar aghaidh ar feadh thart ar 1.5km go dtí
an chéad acomhal eile agus cas ar chlé
isteach ar Bhóthar na Craoibhe agus cas ar
dheis tar éis thart ar 300m. Lean ar aghaidh
ar feadh thart ar 3km feadh Ghleann Deise,
áit ina bhfuil radhairc den scoth ar Shliabh
gCuillinn.

Ag deireadh an bhóthair seo, cas ar dheis
agus lean ar aghaidh ar feadh thart ar 0.5km
go dtí Teampall Fhoirceala de chuid Eaglais na
hÉireann, ar réadmhaoin chónaitheach í anois
(Bord Faisnéise 3). Lean ar aghaidh ar an
bhóthar seo, ag dul isteach ar shráidbhaile
Fhoirceala.

Arbh Eol Duit?
Chreid daoine go raibh pribhléid
speisialta á tuilleamh ag daoine agus
iad á gcur ag an Urnaí. Meastar go
bhfuil bealach níos dírí chuig na
Flaithis acu siúd atá curtha anseo.

Is ionann an bealach seo agus
sraith mionbhóithre agus cosán
tuaithe a chasann thart ar an
Chroshliabh agus a thosaíonn i
sráidbhaile stairiúil Fhoirceala.

Arbh Eol Duit?
Bailte Fearainn – Ciallaíonn Tamhnach Uí
Mhaoilchraoibhe ‘Gort Uí Mhaoilchraoibhe nó
‘cnocán féarach’. Tá an sloinne ‘Ó
Maolchraoibhe’ galldaithe mar ‘Rice’, ‘Mulcrevy’
agus ‘Mulgrew’. Ciallaíonn ‘An Caiseal’ ‘an lios
láidir’. Bhí seanreilig - ar a dtugtaí ‘an reilig’ go
háitiúil i dTamhnach Uí Mhaoilchraoibhe agus
bhí carn suite ar an Chaiseal roimhe seo.

RIAN NA BHFILÍ  – SLÍ AN BHAILE CHAOIL RIAN NA BHFILÍ  – SLÍ AN BHAILE CHAOIL

Tosaigh ag Ionad Gníomhaíochta Cultúrtha Thí Chulainn ar an Mhullach Bán (Bord Faisnéise 1). Cas
ar dheis, ag dul ó dheas ar Bhóthar an Phortaigh ar shiúl ón Mhullach Bán. Lean ar aghaidh ar feadh
thart ar 1km roimh duit casadh ar chlé isteach ar Bhóthar Leamhchoille. Tar éis thart ar 150km, tóg
an chéad chasadh ar chlé isteach ar Bhóthar an Mhuilinn.
Tar éis 1.5km (Bord Faisnéise 2), lean ar aghaidh ar feadh thart ar 1km. Is féidir leat dul ar dheis agus
malairt slí a thógáil chun breathnú ar Dholmain an Bhaile Chaoil. Lean ar aghaidh ar feadh thart ar
0.5km trasna an phríomhbhóthair go dtí Bóthar an Mhullaigh Bháin agus  tóg an dara casadh ar
chlé, isteach ar an Seanbhóthar. Lean ar aghaidh ar feadh thart ar 1.5km trasna an phríomhbhóthar
go deireadh an bhóthair.  Cas ar chlé isteach ar Bhóthar Thamhnach Uí Mhaoilchraoibhe chuig Bord
Faisnéise 3 ar feadh thart ar 0.5km cas ar dheis isteach ar Bhóthar Bhéal Átha na Sac.  Coinnigh ar
chlé tar éis thart ar 0.5km agus lean ar aghaidh feadh an bhóthair seo ar feadh thart ar 1.5km. Cas ar
chlé isteach ar Bhóthar an Chaisil agus tóg an chéad chasadh ar chlé isteach ar Limistéar Spéise Eo-
laíochta Speisialta an Mhullaigh Bháin. Léirítear sna carraigeacha atá le fáil ar an Mhullach Bán na
próisis gheolaíochta a bhí ar siúl anseo 60 milliún bliain ó shin.
Lean an bóthar beag seo ar feadh thart ar 1km roimh duit casadh ar chlé tar éis an chomhartha do
Rian na bhFilí. Tar éis thart ar 200m, cas ar dheis isteach ar Bhóthar an Locha ar mhaithe le radhairc
den scoth a fháil ar Shliabh an Mhullaigh Bháin. Lean ar aghaidh feadh Bhóthar an Locha ar feadh
thart ar 1.5km, ag dul thar Chúrsa Gailf Chnoc na Seamar agus ‘Enchanted Spa and Retreat’. Cas ar
chlé (Bord Faisnéise 4) isteach ar Bhóthar Ghleann Deise.
Tar éis 500m, cas ar chlé isteach ar an Bhóthar Uachtarach agus ar chlé arís isteach ar Bhóthar an
Teampaill i dtreo an Mhullaigh Bháin. Beidh radhairc ar Shliabh gCuillinn ar thaobh na láimhe deise.
Trasnaigh an droichead cloiche ar thaobh na láimhe deise tar éis thart ar 0.5km agus cas ar chlé ar
ais i dtreo Thí Chulainn ar Bhóthar an Phortaigh, áit ina n-aithneoidh tú an ceantar máguaird ó thús
do thurais.

Is ionann é seo agus bealach
ciorclach a leanann
mionbhóithre a imíonn ó
Ionad Gníomhaíochta
Cultúrtha Thí Chulainn.
Téann an tsiúlóid seo thar an
mhuileann lín deireanach sa
cheantar, thar Thuama
Ursanach an Bhaile Chaoil
agus thar Chúrsa Gailf Chnoc
na Seamar.

Dolmain an Bhaile Chaoil

Iora Rua ar Shliabh gCuillinn

Tosaíonn agus críochnaíonn an tsiúlóid ag Páirc Eachtraíochta Fhoraois
Shliabh gCuillinn. 

Lean cosán i gcoinne an aird ó bharr ar chlé an charrchlóis. Leanann an
cosán i gcoinne an aird trí choillearnach dhuillsilteach ar feadh thart ar
1km sula sroicheann sé binse adhmaid os comhair cuaille slímharcála. Cas
ar dheis isteach ar chéide na foraoise agus lean ar aghaidh i gcoinne an
aird ar feadh 800m trí chlampa crann feá. Cas ar dheis isteach ar chuid
bheag de rian foraoise i dtreo chéide na foraoise. 

Cas ar chlé ar chéide na foraoise agus lean ar aghaidh ar feadh 2km go dtí go bhfeicfidh tú
an carrchlós uachtair ar thaobh na láimhe clé.

Tá radhairc iontacha le fáil sa chuid seo den rian ar bheanna Fháinne Cnoc Shliabh gCuillinn
Shliabh Breac, Sliabh na Buaile agus Dá Fhiacail Mhóra. Cas ar dheis caoga méadar tar éis an
charrchlóis, ag leanúint cosán sléibhe atá géar ar dtús. Lean ar aghaidh thar dhreapa céim
suas go dtí go sroichfidh tú fothain chloiche. Cuimsíonn na radhairc atá le fáil sa chuid seo
beanna Shliabh na gCapall agus na bhFeá siar ó thuaidh.

Éiríonn an cosán níos géire ar thaobh na láimhe deise den fhothain chloiche, agus é ag
trasnú talamh chreagach. Tar éis 500m, sroicheann an cosán mullach Shliabh gCuillinn agus

Tuama an Phasáiste Neoilitigh, ar féidir leat teacht isteach inti díreach faoi bhun an
mhullaigh. Ón mhullach, tá radhairc lánléargais ar na Beanna Boirche, ar Loch Cairlinn, ar
Leithinis Chuaille, ar Dhroimníní Ard Mhacha agus níos faide anonn.

Téann an cosán siar ó thuaidh feadh ardchlár an mhullaigh, agus sroicheann sé Loch na Caillí
tar éis 800m. Lean ar aghaidh thar an loch go dtí an Carn Thuaidh, ar seomra adhlactha Cré-
Umhaoise é freisin.

Lean ar aghaidh ar an chosán seo agus téigh síos le fána ar feadh thart ar 2km ar an taobh
Thuaidh den sliabh go dtí go sroichfidh tú Bóthar an Bhaile Aird. Cas ar dheis feadh an lána
tuaithe agus lean é de réir mar a ardaíonn agus mar a thiteann sé ar fud na tuaithe. Fan ar
thaobh na láimhe deise tar éis 2km ag an ghabhal agus lean ar aghaidh i dtreo Shean-
Eaglaisí Chill Shléibhe a tógadh sa 5ú hAois.

Tá Naomh Moninna curtha sa chill.
Lean ar aghaidh feadh an lána tuaithe, ag dul thar Thuama Ursanach Chluain Lom ar chlé
agus thar Chaisleán Chill Shléibhe ar dheis  ar feadh 2km eile roimh duit casadh ar dheis ag
an chrosbhóthar. Téigh trí na cuaillí geata agus ar aghaidh chuig an tslí amach ón charrchlós.

Arbh Eol Duit?
D’eagraigh Séamus Mór Mac Murchaidh agus a chara Peadar Ó Doirnín slógadh ar mhullach
Shliabh gCuillinn i samhradh na bliana 1744 chun tacaíocht a fháil don ‘Rí ar an taobh eile den
fharraige’. Chuaigh Séamus Mór agus cuid mhór daoine de mhuintir Mhic Mhurchaidh ó Ard
Mhacha Theas go hAlbain chun troid ar thaobh an Phrionsa Séarlaí san éirí amach inar
sáraíodh na Seacaibítigh ag Culloden i 1746.

Loch Chamlocha 

Tosaíonn agus críochnaíonn an
tsiúlóid i Sráidbhaile Chamlocha. 

Lean Bóthar na Ceathrún atá ar thaobh
na láimhe deise de Thí Uí Dhúghaill. Lean
ar aghaidh ar an bhóthar seo ar feadh
thart ar 50m agus cas ar chlé isteach ar
Bhóthar an Teampaill. Lean an bóthar
caol tuaithe seo ar feadh thart ar 2.5km
go dtí go sroichfidh tú bóthar ar thaobh
na láimhe deise atá os comhair geataí
glasa móra. Téigh suas an cnoc agus lean
ar aghaidh thar an teach ar dheis. Tar éis
thart ar 200m, coinnigh ar dheis agus
lean an bóthar seo ar feadh thart ar 1km.

Tar isteach trí gheata na Seirbhíse Foraoiseachta agus coinnigh go díreach ar do chlé.
Téann rian na Seirbhíse Foraoiseachta ar aghaidh ar feadh thart ar 3km trí phéine agus trí
fhraoch tiubh feadh an mhullaigh agus téann sé isteach sa phéine sula sroicheann sé goirt
oscailte. Ag an acomhal, cas ar dheis isteach ar Bhóthar na Tamhnaí Báine. Lean ar aghaidh
ar feadh thart ar 2km roimh duit casadh ar dheis arís eile isteach ar Bhóthar na Coigile, áit
inar féidir leat picnic a bheith agat, ag breathnú amach ar Loch Chamlocha ag an láithreán
taitneamhachta. Bí cúramach anseo toisc go mbíonn Bóthar na Coigile gnóthach de ghnáth.
Tar éis thart ar 1km, beifear in ann Cairéal Chamlocha a fheiceáil ar chúl an tsléibhe ar
dheis. Chruthaigh dóiteán carraigeacha limistéar Chamlocha. Níos mó ná 400 milliún bliain
ó shin, d’fhuaraigh carraig leáite faoi bhun na talún chun eibheardhióirít a chruthú. 58

milliún bliain ó shin, bhí carraig leáite le fáil uair amháin eile sa limistéar seo agus,
cruthaíodh dolairít de réir mar a d’fhuaraigh sí. Is féidir leat andolairít níos dorcha a
fheiceáil i measc na heibheardhióiríte níos éadroime.

Tar éis 200m, fan ar dheis ar Bhóthar an tSléibhe. Lean an bealach seo ar feadh thart ar
1.5km roimh duit casadh ar chlé i dtreo Chamlocha. Ag an acomhal, cas ar dheis agus
críochnaíonn an rian tar éis 300m, áit ina n-aithneoidh tú an ceantar máguaird ó thús do
shiúlóide. Is áit fhoirfe é Sráidbhaile Chamlocha chun stopadh agus lón nó dinnéar a bheith
agat tar éis lá siúlóide.

Arbh Eol Duit?
Sliabh gCuircín an fíor-logainm atá ar Shliabh Chamlocha. Tá aistriúchán an logainm seo
beagán níos casta, ach glactar go coitianta leis go gciallaíonn sé ‘sliabh chíor an choiligh’ toisc
go bhfuil an chreig cosúil le cíor. Ní thagann ainm shráidbhaile Chamlocha ó bhaile fearainn ar
bith, tagann sé ón loch atá suite in aice leis. Tá an sráidbhaile seo suite i mbailte fearainn na
Croise agus Charraig Chnapáin.

Loch Chamlocha

Sliabh gCuircín

Tosaigh ag Clós Shliabh gCuillinn agus siúil i dtreo na Páirce eachtraíochta.
Tóg an chéad rian ar chlé agus lean ar aghaidh go díreach i gcoinne an
aird trí choillearnach dhuillsilteach ar feadh thart ar 750m sula sroichfidh
tú rian foraoise a bhfuil binse adhmaid suite ar thaobh na láimhe deise
den chosán. 

Tá radhairc iontacha le fáil ag an phointe seo ar Fháinne Cnoc
Shliabh gCuillinn in aice le Foirceal. Agus tú ag fanacht ar dheis, lean
ar aghaidh ar an chosán i dtreo na coillearnaí. Téann an cosán ar
aghaidh ar feadh 850m, i gcoinne an aird ar dtús sula dtéann sé
suas go díreach chuig Páirc Eachtraíochta Fhoraois Shliabh gCuillinn
agus ar aghaidh chuig an phointe imeachta.

Ar an tsiúlóid choillearnaí chiorclach seo, tá radhairc den scoth le fáil
ar bheanna Fháinne Cnoc Shliabh gCuillinn, agus is féidir leat ioraí
rua, chomh maith le hearca sléibhe, le scréachóga, le cait chrainn
agus le cuid mhór nithe eile, a fheiceáil ar an taobh seo de Shliabh
gCuillinn!

Thóg an Tiarna Talún Hunt Chambre an Clós mar áitiú feirme idir
1800 agus 1819. Bhí spéis mhór ag Chambre i gCogaí Napoléon agus

Arbh Eol Duit?
Bhí baint ag úinéir Chaisleán Chill Shléibhe sna 1830í, fear darbh
ainm Powell-Foxall, le banc ar an Iúr a bhí suite san áit ina bhfuil
Teach Éigse an Iúir suite anois ar Pharáid an Bhruaich. Tá plaic ar
an fhoirgneamh go fóill. Theip ar an bhanc ar deireadh. Sna 1830í,
chuir sé na túiríní a fheiceann tú inniu leis an áit mar go raibh sé ag
iarraidh a theach, nó a chaisleán, a bheith níos fearr ná teach Hunt
Chambre. Sa bhliain 1830, thóg sé an caisleán bréag-gotach
iontach seo chun dul san iomaíocht le teach nua Hunt Chambre,
arbh é a chomharsa agus a chol ceathrar.

bhí meas mór aige ar Dhiúc Wellington.

Bhí áit chónaithe Chambre timpeallaithe le coillte
forleathana. Meastar gur cuireadh na coillte seo i
bhfoirmiú arm Wellington mar a bhí sé ag Cath Waterloo.
Is Anaclann Dúlra Foraoise é Cnoc na Sceiche atá faoi
úinéireacht na Seirbhíse Foraoiseachta é anois.

Caisleán Chill Shléibhe

Radharc ó Chlós Shliabh gCuillinn

www.ringofgullion.org
Le haghaidh tuilleadh faisnéise maidir leis an Limistéar Sáráilleachta Nádúrtha, le háiteanna is
díol spéise, le Seandálaíocht, le Bithéagsúlacht, le hOidhreacht Thógtha, le Geolaíocht agus le
mórán léarscáileanna agus bróisiúr iníoslódáilte eile, téigh chuig www.ringofgullion.org agus
déan ‘is maith liom’ faoi Fháinne Cnoc Shliabh gCuillinn ar Facebook chun coinneáil ar an eolas le
fógraí agus tionscadail.

Ná Fág Aon Rian i Do Dhiaidh
D’fhonn do thionchar sóisialta agus timpeallachta ar áiteanna amuigh faoin aer a íoslaghdú, lean
na prionsabail de Ná Fág Aon Rian i Do Dhiaidh. Is clár oideachais eitice lasmuigh é Ná Fág Aon
Rian i Do Dhiaidh atá deartha chun caitheamh aimsire freagrach lasmuigh a chur chun cinn agus
a spreagadh trí oideachas, trí thaighde agus trí chomhpháirtíochtaí. Téigh chuig
www.leavenotraceireland.org le haghaidh tuilleadh faisnéise.

Téigh Ullmhaithe
Is féidir le coinníollacha aimsire i gceantar Shliabh gCuillinn a bheith inathraitheach, fiú i rith
mhíonna an tsamhraidh. Tá éadach uiscedhíonach agus gaothdhíonach éigeantach agus moltar
buataisí láidre siúil a chaitheamh freisin.

Éigeandáil
I gcás éigeandála, glaoigh ar na póilíní ar 999, nó ar Sheirbhís Póilíneachta Thuaisceart Éireann
(lasc-chlár lárnach) +44 (0)845 600 8000; nó ar Aonad Timpistí agus Éigeandála Ospidéal Chnoc
na Nóiníní, an tIúr +44 (0)28 3083 5000

Iompar Poiblí
Feidhmíonn Translink roinnt seirbhísí ó Ionad Busanna an Iúir; 401, 41, 42, 43, agus seirbhísí baile
go Camloch agus go dtí an Sruthán; 338E agus 41B. Tá cláir ama ar fáil ó Stáisiúin Bhusanna nó ar
Ionaid Eolais do Thurasóirí ar fud Thuaisceart Éireann. Stadann an phríomhthraein idir Béal Feirste
agus Baile Átha Cliath san Iúr agus tá rochtain do choisithe ar Chamloch, nó tógfaidh Seirbhís
Baile 341 chuig an stáisiún busanna thú.

Glaoigh ar (028) 9066 6630 nó téigh chuig www.translink.co.uk le haghaidh tuilleadh faisnéise.
Taistealaíonn daoine os cionn 60 bliain d’aois saor in aisce ach Pas Cliste bailí a léiriú.

Páirceanna Foraoise
Bíodh eolas agat gur timpeallachtaí oibre iad Páirceanna Foraoise Shliabh gCuillinn agus
Chamlocha. D’fhéadfadh sé go bhfuil codanna den rian druidte ó am go chéile chun foraoiseacht
agus oibríochtaí éigeantacha eile a éascú. Bí cúramach ar rianta foraoise mar go n-úsáidtear cuid
acu mar chosáin mharcaíochta agus go n-úsáideann feithiclí foraoiseachta iad go léir.

WalkNI.com
Téigh chuig www.walkni.com le haghaidh tuilleadh faisnéise maidir leis na siúlóidí seo, le
siúlóidí eile i bhFáinne Cnoc Shliabh gCuillinn agus le gach siúlóid eile ar fud Thuaisceart Éireann.
Gheobhaidh tú siúlóidí gearr-achair, meán-achair agus fad-achair, mar aon le léarscáileanna
iníoslódáilte, cúrsaí molta taistil agus gach rud nach mór a bheith ar eolas agat agus turas
siúlóide i dTuaisceart Éireann á phleanáil agat. Reáchtálann Club Siúil Gap O’ The North siúlóidí
treoraithe freisin. Chun dul i dteagmháil leis, cuir ríomhphost chuige ar info@gaponorth.co.uk.  Is
féidir leat treoracha a fháil ar www.bluebadgeireland.com freisin

Gníomhaíochtaí Eile & Áiteanna le Feiceáil
Tá cáil ar Fháinne Cnoc Shliabh gCuillinn mar thoradh ar a áilleacht nádúrtha, a chultúr, a
thraidisiún, a bhéaloideas, a oidhreacht agus a háineas lasmuigh. Sa bhreis ar shiúlóidí, tá raon
leathan gníomhaíochtaí agus nithe is díol spéise ar fáil, lena n-áirítear rothaíocht, marcaíocht,
margaí ealaíon agus ceardaíochta, caisleáin, dolmainí agus fothracha le taiscéaladh. Chun
tuilleadh faisnéise a fháil, tabhair cuairt ar Ionad Eolais do Thurasóirí an Iúir nó Oifig Eolais do
Thurasóirí Chrois Mhic Lionnáin (sonraí teagmhála thíos).

Eolas do Thurasóirí
Ionad Eolais do Thurasóirí An Iúir
Caisleán Bagenal, Sráid an Chaisleáin, an tIúr, BT34 2DA
www.visitnewryandmourne.com
R-phost newrytic@newryandmourne.gov.uk
Teil (028) 3031 3170
Oifig Eolais do Thurasóirí Chrois Mhic Lionnáin
Teach Uí Fhiaich, 25-26 Cearnóg Uí Fhiaich,
Crois Mhic Lionnáin, BT35 9HG
www.visitnewryandmourne.com & www.ringofgullion.org
R-phost info@newryandmourne.gov.uk
Teil (028) 3086 8900



Má tá aon cheisteanna agat maidir le siúl i dTuaisceart Éireann, déan teagmháil le
Outdoor Recreation TÉ
An Clós Stábla, Bóthar Uí Mhaoileoin, Diméin Barnett, Béal Feirste BT9 5PB
Teil: +44 (0)28 9030 3930
R-phost: info@walkni.com

This guide is         also available in English.

Grúpa Iora Rua Fháinne Cnoc Shliabh gCuillinn: Déan faire ar ioraí rua timpeall Fháinne Cnoc Shliabh
gCuillinn agus, má fheiceann tú aon ioraí rua, tuairiscigh do dhearcadh trí chliceáil ar Lógó an Iora Rua
ar www.ringofgullion.org. Is féidir leat tuilleadh faisnéise a fháil faoin ngrúpa agus faoi conas éirí i 
do bhall

Séanadh
Tógadh gach cúram chun cruinneas i gcur le chéile na treorach seo a chinntiú. Tá an fhaisnéis atá curtha ar fáil ceart,
de réir eolas an tionscnóra, agus priontáil á déanamh. Ní féidir leis na tionscnóirí glacadh le freagracht ar bith as aon
earráidí nó easnaimh ach, i gcás ina dtugtar eolas dóibh fúthu, déanfar foilseacháin amach anseo a leasú dá réir.

Rochtain ar Thalamh
Níl roinnt bealaí siúlóide móréilimh i dTuaisceart Éireann ainmnithe go foirmiúil mar áiteanna rochtana poiblí.
Is ar bhonn sealadach atá rochtain agus braitheann sí ar dhea-thoil agus ar lamháltas úinéirí talún áitiúla. Moltar do
shiúlóirí tuiscint go bhféadfadh sé go bhfuil siad ag siúl ar thalamh phríobháideach agus tugtar spreagadh dóibh
tuiscint a fháil ar phrionsabail ‘Ná Fág Aon Rian’ agus cloí leo. www.leavenotraceireland.org.


